
   Хăçан сана çак çут тĕнчере шыранин усси çуккине ăнкарса илейĕп-ши эпĕ? Хăçан? Шухăшласа кăлартăм та сана — хама хам эсĕ çак çут тĕнчере пур тесе ĕнентертĕм. Мĕн тума кирлĕ пулчĕ-ха ку мана? Мĕн асапшăн хам валли хам сана шухăшласа тупрăм-ши? Пĕлетĕп-çке, ытла та лайăх пĕлетĕп мĕн тусан мĕн пулассине...

Эсĕ — пурнăçланма пултарайман ĕмĕтĕм.

Эсĕ — манпа нихăçан та пĕр алтăр куркаран юрату сим пылне ĕçме пултарайман ĕмĕтĕм.

Эсĕ — нихăçан та ман куçа тинкерсе унта тĕнче илемне шыраса тупма пултарайман ĕмĕтĕм.

Эсĕ — нихăçан та манпа пĕрле ту тăрринчен капланса шуса анакая шур юра киленсе сăнама пултарайман ĕмĕтĕм.

Эсĕ — нихăçан та тӳпенелле кармашакан хыр айĕнче ăмăр пĕлĕтсенчен пытанса, манпа юнашар тăрса, шăпăртатса çăвакан çумăра пӳрнесем витĕр сăрхăнтарса кăларма пултарайман ĕмĕтĕм.

Эсĕ — малалла шавласа та кĕрлесе ыткăнакан шыв сикки çумĕнче хĕмленсе çунакан кăвайтăн тӳпенелле ыткăнакан хĕлхемĕсене манпа пĕрле аллăмран ачашшăн тытса курма пултарайман ĕмĕтĕм.

…Эсĕ — ман тăрлавлă та шухă, техĕмлĕ те тĕлĕнмелле илемлĕ пурнăçăн пылакран та пылак, тутлăран та тутлă ĕмĕчĕ анчах...

  